
TIJORAT BANKLARIDA STRATEGIK 
REJALASHTIRISH JARAYONLARIGA 
SUN’IY INTELLEKT TEXNOLOGIYALARINI 
INTEGRATSIYALASH MEXANIZMLARI
Ro‘ziboyev Shuxrat Komilovich 
Aksiyadorlik tijorat banki “Tengebank” 
Novza bank xizmatlari markazi katta menejeri 

Annotatsiya. Tijorat banklarida strategik rejalashtirish jarayonlariga sun’iy intellekt texnologiyalarini 
integratsiyalashning asosiy nazariy va amaliy yo‘nalishlari tadqiq etilgan. Bank faoliyatining raqamlashtirilishi, 
katta hajmdagi ma’lumotlarning shakllanishi, moliyaviy risklarning murakkablashuvi hamda fintech va bigtech 
kompaniyalari bilan raqobatning kuchayishi strategik rejalashtirish yondashuvlarini takomillashtirish zaruratini 
oshirmoqda. Sun’iy intellekt texnologiyalarining tashqi va ichki muhitni tahlil qilish, prognozlash, strategik 
ssenariylarni ishlab chiqish, muqobil strategiyalarni baholash, resurslarni taqsimlash va strategik monitoring 
jarayonlaridagi imkoniyatlari yoritilgan. Tadqiqot natijasida tijorat banklari uchun “Ma’lumotlar → intellektual tahlil 
→ strategik prognoz → ssenariylar → muqobil strategiyalar → optimal qaror → amalga oshirish → monitoring → 
qayta aloqa” ketma-ketligiga asoslangan sun’iy intellekt integratsiyalashgan strategik rejalashtirish mexanizmi 
taklif etilgan.

Kalit so‘zlar: sun’iy intellekt, tijorat banki, strategik rejalashtirish, strategik boshqaruv, prognozlash, 
ssenariy tahlili, ma’lumotlarga asoslangan boshqaruv, bank strategiyasi, risk-menejment, sun’iy intellektni 
boshqarish.

Аннотация. Рассмотрены основные теоретические и практические направления интеграции 
технологий искусственного интеллекта в процессы стратегического планирования коммерческих 
банков. Цифровизация банковской деятельности, рост объемов данных, усложнение финансовых 
рисков и усиление конкуренции со стороны fintech- и bigtech-компаний обусловливают необходимость 
совершенствования подходов к стратегическому планированию. Особое внимание уделено 
возможностям искусственного интеллекта при анализе внешней и внутренней среды, прогнозировании, 
разработке стратегических сценариев, оценке альтернативных стратегий, распределении ресурсов и 
мониторинге стратегических показателей. По результатам исследования предложен интегрированный 
с искусственным интеллектом механизм стратегического планирования, основанный на 
последовательности «Данные → интеллектуальный анализ → стратегическое прогнозирование → 
сценарии → альтернативные стратегии → оптимальное решение → реализация → мониторинг → 
обратная связь».

Ключевые слова: искусственный интеллект, коммерческий банк, стратегическое планирование, 
стратегическое управление, прогнозирование, сценарный анализ, управление на основе данных, 
банковская стратегия, риск-менеджмент, управление искусственным интеллектом.

Abstract. The main theoretical and practical directions for integrating artificial intelligence technologies 
into strategic planning processes in commercial banks are examined. The digitalization of banking activities, 
the growing volume of data, the increasing complexity of financial risks, and intensifying competition from 
fintech and bigtech companies necessitate the improvement of strategic planning approaches. Particular 
attention is paid to the potential of artificial intelligence in analyzing the external and internal environment, 
forecasting, developing strategic scenarios, evaluating alternative strategies, allocating resources, and 
monitoring strategic performance. Based on the research findings, an AI-integrated strategic planning 
mechanism is proposed for commercial banks, following the sequence “Data → intelligent analysis → 
strategic forecasting → scenarios → alternative strategies → optimal decision → implementation → 
monitoring → feedback.”

Keywords: artificial intelligence, commercial bank, strategic planning, strategic management, forecasting, 
scenario analysis, data-driven management, banking strategy, risk management, AI governance.

K I R I S H
Tijorat banklarida strategik rejalashtirish uzoq muddatli maqsadlarni belgilash, resurslarni ustuvor yo‘nal-

ishlarga taqsimlash, risk va rentabellik o‘rtasidagi muvozanatni ta’minlash hamda bankning o‘zgaruvchan bozor 
sharoitlariga moslashish qobiliyatini shakllantiruvchi muhim boshqaruv jarayoni hisoblanadi. An’anaviy strategik 
rejalashtirishda makroiqtisodiy prognozlar, bankning moliyaviy hisobotlari, raqobatchilar tahlili, ekspert xulo-
salari va avvalgi davr natijalariga katta e’tibor qaratilgan. Biroq raqamli iqtisodiyot sharoitida bunday ma’lumo-
tlarning hajmi, tezligi va murakkabligi insonning oddiy analitik imkoniyatlari doirasidan tobora chiqib bormoqda.

Banklarning strategik muhitida bir vaqtning o‘zida foiz stavkalari, inflyatsiya, valyuta kurslari, kredit talabi, 
mijozlarning raqamli xulq-atvori, likvidlilik, kredit sifati, texnologik innovatsiyalar, kiberxavfsizlik tahdidlari, fintech 
raqobati va tartibga soluvchi talablar o‘zgarishi mumkin. Bunday sharoitda strategik rejalashtirishni yiliga bir 
marta ishlab chiqiladigan statik hujjat sifatida emas, balki doimiy ravishda yangilanib boradigan adaptiv qarorlar 
tizimi sifatida shakllantirish talab etiladi.

Basel qo‘mitasining moliyaning raqamlashtirilishiga bag‘ishlangan 2024-yilgi hisobotida sun’iy intellekt 
va machine learning texnologiyalarining bank qiymat zanjirining turli qismlariga kirib borayotgani, yangi 
texnologiyalar banklar uchun imkoniyatlar yaratish bilan birga, texnologik, operatsion va strategik risklarni 
samarali boshqarish zaruratini ham kuchaytirishi qayd etilgan [3]. Baselning yangilangan Core Principles 
hujjatlarida ham moliyaning raqamlashtirilishi bank faoliyatidagi strategik va operatsion risklarni boshqarishda 
e’tibor qaratilishi lozim bo‘lgan muhim omillardan biri sifatida e’tirof etiladi.

Bank of England va FCA tomonidan 2024-yilda o‘tkazilgan tadqiqotda respondent moliyaviy tashkilotlarning 
75 foizi AI texnologiyalaridan foydalanayotgani, yana 10 foizi esa kelgusi uch yil davomida ulardan foydalanishni 
rejalashtirayotgani aniqlangan. AI use-case’larining 55 foizida ma’lum darajada avtomatlashtirilgan qaror qabul 
qilish mavjud bo‘lib, banklarda prognozlash, biznesni modellashtirish, kredit riskini baholash, likvidlilik va 
kapitalni boshqarish kabi strategik ahamiyatga ega yo‘nalishlarda AI qo‘llanilishi kengaymoqda [5].

O‘zbekistonda ham ushbu yo‘nalish institutsional jihatdan rivojlanmoqda. O‘zbekiston Respublikasi 
Prezidentining 2024-yil 14-oktabrdagi “Sun’iy intellekt texnologiyalarini 2030-yilga qadar rivojlantirish 
strategiyasini tasdiqlash to‘g‘risida”gi PQ–358-son1 qarori iqtisodiyot tarmoqlarida AI texnologiyalarini joriy 
etish uchun huquqiy, texnologik va iqtisodiy shart-sharoitlarni shakllantirishni nazarda tutadi [7]. 2026-yilda 
O‘zbekiston Respublikasi Markaziy banki va Raqamli texnologiyalar vazirligi bank tizimi rahbar xodimlari uchun 
AI bo‘yicha maxsus malaka oshirish kurslarini boshlagani ham bank menejmentida mazkur texnologiyaning 
institutsional ahamiyati ortib borayotganidan dalolat beradi [8].

Mazkur tadqiqotning maqsadi tijorat banklarida strategik rejalashtirish jarayonlariga sun’iy intellekt 
texnologiyalarini integratsiyalashning asosiy mexanizmlarini aniqlash hamda AI asosidagi adaptiv strategik 
rejalashtirish modelini taklif etishdan iborat.

M A V Z U G A  O I D  A D A B I Y O T L A R  S H A R H I
Sun’iy intellektning boshqaruv qarorlarini qabul qilishdagi roli ilmiy adabiyotlarda dastlab AI va inson 

qarorlarini o‘zaro taqsimlash masalasi doirasida o‘rganilgan. Shrestha, Ben-Menahem va von Krogh 
tashkilotlarda AI asosidagi qarorlar bilan inson qarorlarini birlashtirishning uchta asosiy arxitekturasini ajratadi: 
qarorni to‘liq AIga delegatsiya qilish, inson va AI o‘rtasidagi ketma-ket gibrid qarorlar hamda inson va AI 
xulosalarini agregatsiya qilish [1]. Mazkur yondashuv bank strategik rejalashtirishida muhim ahamiyat kasb 
etadi, chunki strategik qarorlarni qabul qilishda AI va inson imkoniyatlarining samarali uyg‘unligini ta’minlash 
maqsadga muvofiq: AI katta hajmdagi ma’lumotlarni qayta ishlashi va muqobil variantlarni shakllantirishi, 
yakuniy strategik tanlov esa inson nazorati ostida amalga oshirilishi mumkin.

Csaszar, Ketkar va Kim tomonidan 2024-yilda Strategy Science jurnalida chop etilgan tadqiqotda zamonaviy 
AI modellari strategik variantlarni yaratish va ularni baholashda tadbirkorlar va investorlar darajasiga yaqin 
natijalarni namoyon etishi ko‘rsatilgan. Mualliflar AI strategik qarorlarni qabul qilishdagi search, representation 
va aggregation, ya’ni muqobil yechimlarni qidirish, strategik muammoni ifodalash va turli axborotlarni birlashtirish 
jarayonlarini tezlashtirishini ta’kidlaydi [2]. Bu tijorat banklarida strategik ssenariylarni ko‘paytirish va muqobil 
strategiyalarni tezroq tahlil qilish uchun muhim nazariy asos yaratadi.

Bank sektoriga oid xalqaro tadqiqotlarda esa AI’ning strategik ahamiyati operatsion samaradorlik, risk-
menejment va mijoz tajribasining o‘zgarishi bilan bog‘liq holda tahlil qilinmoqda. Financial Stability Institute 
mutaxassislari Crisanto, Leuterio, Prenio va Yong AI moliyaviy institutlarda katta transformatsion imkoniyatlarga 
ega ekanini, shu bilan birga, AI joriy etilishi model riski, data privacy, data governance, uchinchi tomon provayderlari 
bilan hamkorlik, malaka va boshqaruv masalalariga alohida e’tibor qaratishni talab qilishini ko‘rsatadi [4].

1	 O‘zbekiston Respublikasi Prezidentining 2024-yil 14-oktabrdagi “Sun’iy intellekt texnologiyalarini 2030-yilga qadar rivojlantirish 
strategiyasini tasdiqlash to‘g‘risida”gi PQ–358-son qarori: https://lex.uz/docs/-7158604

2026-yilda FSI tomonidan e’lon qilingan yangi tadqiqot AI tizimlarining banklarda kengayishi bilan 
ma’lumotlar sifati, maxfiyligi va xavfsizligi strategik darajadagi muhim masalaga aylanayotganini ta’kidlaydi. 
Ayniqsa, generativ AI va tashqi model provayderlaridan foydalanish bankning ma’lumotlar arxitekturasi va 
uchinchi tomon risklarini boshqarishga nisbatan talablarni oshirmoqda [6].

T A D Q I Q O T  M E T O D O L O G I YA S I
Tadqiqotda tizimli, qiyosiy va strukturaviy-funksional tahlil usullaridan foydalanildi. Sun’iy intellekt va 

strategik qaror qabul qilish bo‘yicha zamonaviy ilmiy adabiyotlar, Basel Committee, Financial Stability Institute, 
Bank of England, FCA hamda O‘zbekiston Respublikasi Markaziy bankining rasmiy materiallari tahlil qilindi. 
Strategik rejalashtirish jarayonining asosiy bosqichlari AI texnologiyalarining funksional imkoniyatlari bilan 
qiyoslandi va ularni yagona boshqaruv sikliga integratsiyalash asosida mualliflik mexanizmi ishlab chiqildi.

T A H L I L  V A  N A T I J A L A R
Tijorat banklarida strategik rejalashtirish jarayoniga AI’ni integratsiyalashni oddiy texnologik 

avtomatlashtirish sifatida talqin qilish yetarli emas. Strategik rejalashtirishda sun’iy intellektning vazifasi faqat 
ma’lumotlarni tezkor hisoblash emas, balki strategik axborotni aniqlash, kelajakdagi holatlarni prognozlash, 
muqobil variantlarni shakllantirish, ularning oqibatlarini simulyatsiya qilish va rahbariyat qarorlarini analitik 
jihatdan qo‘llab-quvvatlashdan iborat bo‘lishi kerak.

Shu sababli bankda AI’ni strategik rejalashtirishga integratsiyalash jarayoni ma’lumotlar qatlamidan 
boshlanishi zarur. Bankda CRM, core banking, kredit portfeli, risk, treasury, moliyaviy hisob, mobil banking, 
marketing, mijozlarning tranzaksion xulqi va tashqi makroiqtisodiy ma’lumotlar ko‘pincha turli tizimlarda 
saqlanadi. Ularning o‘zaro integratsiyasini ta’minlash rivojlangan AI modellaridan ishonchli strategik xulosalar 
olish imkoniyatini oshiradi. Shu jihatdan data architecture va data governance AI asosidagi strategik 
rejalashtirishning birlamchi institutsional sharti hisoblanadi. FSI’ning 2026-yilgi tadqiqoti ham moliya sohasida AI 
joriy etilishining muvaffaqiyati ma’lumotlar sifati, maxfiyligi, xavfsizligi va uchinchi tomon ma’lumot manbalarini 
samarali boshqarishga bevosita bog‘liqligini ko‘rsatadi [6].

Strategik rejalashtirishning keyingi bosqichi tashqi va ichki muhitni tahlil qilishdan iborat. An’anaviy PESTEL, 
SWOT va raqobat tahlili odatda muayyan davriy axborot asosida amalga oshiriladi. AI yordamida esa foiz 
stavkalari, inflyatsiya, valyuta kursi, tarmoqlar rivojlanishi, mijozlar talabi, raqobatchilarning raqamli mahsulotlari 
va turli makroiqtisodiy signallarni uzluksiz tahlil qilish mumkin. Natural Language Processing texnologiyalaridan 
normativ hujjatlar, yangiliklar, bozor sharhlari va boshqa matnli manbalardan strategik signallarni ajratib olishda 
foydalanish imkoniyati mavjud.

Natijada davriy strategik diagnostikadan real-time strategic sensing tizimiga o‘tish yuz beradi. Bunda 
bankning strategik rejalashtirish boshqarmasi o‘zgarishlar sodir bo‘lgandan keyingina emas, balki ularning 
dastlabki signallari paydo bo‘lishi bilan tahlilni boshlaydi.

1-jadval
Strategik rejalashtirish bosqichlariga AI texnologiyalarini integratsiyalash2

№ Strategik rejalashtirish bosqichi AI vositalari AI bajaradigan asosiy vazifa Kutiladigan strategik natija

1 Tashqi muhit tahlili NLP, machine learning Makroiqtisodiy va bozor 
signallarini aniqlash O‘zgarishlarni erta aniqlash

2 Ichki imkoniyatlar tahlili Big Data Analytics Aktivlar, mijozlar, rentabellik va 
risklarni tahlil qilish

Bankning real strategik 
salohiyatini aniqlash

3 Prognozlash ML, predictive 
analytics

Talab, risk, likvidlilik va 
rentabellikni prognozlash Prognoz aniqligini oshirish

4 Ssenariylarni ishlab chiqish Generative AI, 
simulation

Muqobil kelajak holatlarini 
yaratish

Ssenariylar soni va xilma-
xilligini oshirish

5 Strategik variantlarni baholash Optimization, AI 
scoring

Strategiyalarni mezonlar bo‘yicha 
taqqoslash

Optimal variantni tanlashni 
qo‘llab-quvvatlash

6 Resurslarni taqsimlash Prescriptive analytics Kapital va budjet taqsimotini 
optimallashtirish

Resurslardan strategik 
foydalanish

7 Monitoring AI dashboard, anomaly 
detection

KPI og‘ishlarini avtomatik 
aniqlash

Strategik nazorat tezligini 
oshirish

8 Strategiyani yangilash Adaptive AI Yangi axborot asosida rejalarga 
tuzatish kiritish Adaptiv strategik boshqaruv

2	  Manba: muallif ishlanmasi.

Strategik rejalashtirishga AI integratsiyasining ikkinchi mexanizmi predictive strategic planning, ya’ni 
prognozga asoslangan strategik rejalashtirishni rivojlantirishdan iborat. Banklar odatda kreditlar, depozitlar, 
daromad, xarajat, kapital va likvidlilik bo‘yicha kelgusi davr prognozlarini ishlab chiqadi. AI ushbu jarayonda 
an’anaviy trend va ekspert usullariga qo‘shimcha ravishda katta hajmdagi o‘zgaruvchilar o‘rtasidagi chiziqli 
bo‘lmagan munosabatlarni aniqlashi mumkin.

Masalan, kredit talabi faqat YaIM o‘sishi yoki foiz stavkasiga emas, balki mijoz tranzaksiyalari, ishbilarmonlik 
faolligi, tarmoq dinamikasi, mavsumiy omillar va raqamli kanal faolligi kabi yuzlab signallarga bog‘liq bo‘lishi 
mumkin. AI modeli bunday signallarni yagona prognoz tizimiga birlashtirishi va bankning strategik rejasini 
kengroq axborot bazasi bilan ta’minlashi mumkin.

Bank of England tadqiqotida respondent tashkilotlarning AI’dan forecasting and business modelling, 
creditworthiness assessment, liquidity management va capital management yo‘nalishlarida foydalanayotgani 
yoki foydalanishni rejalashtirayotgani kuzatilgan [5]. Bu AI’ning operatsion jarayonlardan bosqichma-bosqich 
bankning yuqori darajadagi strategik rejalashtirish vazifalariga o‘tayotganini ko‘rsatadi.

Uchinchi mexanizm AI asosidagi strategik ssenariylarni ishlab chiqishdir. An’anaviy strategik 
rejalashtirishda bazaviy, optimistik va pessimistik kabi bir nechta ssenariy tuzilishi mumkin. Generativ AI va 
simulyatsiya vositalari esa ssenariylar sonini sezilarli darajada oshirib, iqtisodiy o‘sish, inflyatsiya, valyuta 
kursi, kredit yo‘qotishlari, depozit oqimlari va raqobat omillarining turli kombinatsiyalarini modellashtirish 
imkonini beradi.

Bunda AI strategik qarorni mustaqil ravishda qabul qilmaydi, balki rahbariyat uchun strategik alternativalar 
makonini kengaytiradi. Csaszar va hammualliflar AI strategik alternativalarni izlash va baholash tezligi hamda 
ko‘lamini oshirishi mumkinligini ko‘rsatgan [2].

To‘rtinchi mexanizm muqobil strategiyalarni ko‘p mezonli baholashga bog‘liq. Bank bir vaqtning o‘zida 
rentabellik, risk, kapital yetarliligi, likvidlilik, bozor ulushi, mijoz sodiqligi va raqamli rivojlanish kabi bir nechta 
strategik mezonlarni hisobga olishi kerak. Shu sababli “eng yuqori daromad keltiradigan strategiya” har doim 
ham “eng yaxshi strategiya” hisoblanmaydi.

Strategik variant j uchun integrallashgan baholashni konseptual ravishda quyidagicha ifodalash 
mumkin:

bunda:
SVⱼ — j-strategik variantning integrallashgan bahosi;
Zᵢⱼ — j-strategik variant bo‘yicha i-mezonning normallashtirilgan qiymati;
wᵢ — i-mezonning strategik ahamiyatini ifodalovchi vazn koeffitsiyenti;
Rⱼ — j-strategik variantning umumlashtirilgan risk ko‘rsatkichi;
λ — bankning risk-appetit darajasini aks ettiruvchi koeffitsiyent;
n — strategik variantni baholashda foydalaniladigan mezonlarning umumiy soni.
AI ushbu baholashda minglab kombinatsiyalarni tezkor ravishda hisoblab, rahbariyatga Pareto-optimal 

yoki eng maqbul variantlar majmuasini taqdim etishi mumkin. Yakuniy qaror esa bankning kuzatuv kengashi va 
boshqaruvi vakolatida qolishi kerak.

Beshinchi mexanizm — strategik resurslarni intellektual taqsimlash. Strategik rejalashtirishning eng muhim 
natijalaridan biri kapital, likvidlilik, investitsiya budjeti, IT xarajatlari va inson resurslarini ustuvor yo‘nalishlarga 
ajratishdan iborat. AI asosidagi prescriptive analytics bank resurslarini turli biznes yo‘nalishlari o‘rtasida 
kutilayotgan rentabellik, risk, kapital iste’moli va strategik ustuvorliklarni hisobga olgan holda optimallashtirishga 
yordam berishi mumkin.

Masalan, bankning chakana kreditlash, kichik biznes, korporativ kreditlash, treasury yoki raqamli xizmatlarni 
rivojlantirish yo‘nalishlariga investitsiya ajratish to‘g‘risidagi qarori faqat oldingi yil rentabelligiga emas, balki 
kelajakdagi bozor salohiyatiga ham asoslanishi lozim. Shu tariqa AI backward-looking budgeting’dan forward-
looking resource allocation’ga o‘tishni qo‘llab-quvvatlaydi.

Oltinchi mexanizm strategik monitoringni real vaqt rejimiga yaqinlashtirishdir. An’anaviy rejalashtirishda 
strategik KPIlar oy, chorak yoki yil yakunida baholanadi. AI asosidagi monitoringda esa belgilangan 
ko‘rsatkichlarning trayektoriyadan og‘ishi erta aniqlanishi mumkin.

1-rasm. AI asosidagi adaptiv strategik rejalashtirish mexanizmi3

Bu strategik rejalashtirishni “reja tuzish – yil oxirida baholash” tizimidan continuous strategic management 
modeliga o‘tkazadi.

2-jadval
AI-integratsiyalashgan strategik rejalashtirishning an’anaviy modeldan farqi4

№ Mezoni An’anaviy strategik rejalashtirish AI-integratsiyalashgan rejalashtirish

1 Axborot bazasi Davriy hisobotlar Real-time va katta hajmdagi ma’lumotlar

2 Tahlil Ko‘proq retrospektiv Diagnostik va prediktiv

3 Prognoz Cheklangan o‘zgaruvchilar Ko‘p omilli AI prognozi

4 Ssenariylar 2–3 ta asosiy variant Ko‘plab dinamik ssenariylar

5 Qaror Ekspertga yuqori darajada bog‘liqlik Inson + AI gibrid qarori

6 Resurs taqsimoti Tarixiy ko‘rsatkichlarga asoslangan Kutilayotgan natija va riskka asoslangan

7 Monitoring Davriy Uzluksiz va avtomatlashtirilgan

8 Strategiyani yangilash Yillik yoki choraklik Trigger asosida adaptiv

9 Asosiy ustunlik Barqarorlik Tezlik, aniqlik va moslashuvchanlik

AI integratsiyasi strategik rejalashtirish sifatini oshirish uchun tegishli boshqaruv va nazorat mexanizmlari 
bilan uyg‘unlashtirilishi lozim. Banklarda AI’ni strategik qarorlarga integratsiyalashda samarali boshqaruv va 
nazorat tizimlarini shakllantirish alohida ahamiyat kasb etadi. FSI ma’lumotlariga ko‘ra, AI moliya sektorida 
mavjud model riski va data privacy kabi risklarni samarali boshqarishga qo‘shimcha talablar qo‘yishi mumkin; 
generativ AI esa hallucination kabi o‘ziga xos jihatlarni nazorat qilish zaruratini yuzaga keltiradi. Shu sababli 
governance, model risk management, data governance, malaka va uchinchi tomon provayderlari bilan bog‘liq 
nazorat mexanizmlari alohida ahamiyatga ega [4].

Bank of England/FCA tadqiqotida AI use-case’larining uchdan bir qismi uchinchi tomon yechimlariga 
to‘g‘ri kelishi, respondentlarning 46 foizi foydalanayotgan AI texnologiyalari haqida faqat qisman tushunchaga 
ega ekanini bildirgani qayd etilgan [5]. Strategik rejalashtirish nuqtai nazaridan bu holat AI modellarining 
ishlash tamoyillarini yanada chuqurroq tushunish zaruratini ko‘rsatadi: bank strategiyasiga asos bo‘layotgan 
modelning ishlash mexanizmini to‘liq tushunish model natijalarining strategik qarorlarda ishonchli qo‘llanilishini 
ta’minlashga xizmat qiladi.

Shu sababli AI yordamidagi strategik qarorlarni materiallik darajasiga ko‘ra ajratish maqsadga muvofiq. 
Past materiallikdagi analitik vazifalarda AI’ning avtomatlashtirish darajasi yuqori bo‘lishi mumkin. Kapital 
rejalashtirish, yirik kredit portfeli strategiyasi, likvidlilik, M&A yoki biznes modelini o‘zgartirish kabi yuqori 
materiallikdagi qarorlarda esa human-in-the-loop prinsipi saqlanishi lozim.

3	  Muallif ishlanmasi
4	  Manba: muallif ishlanmasi.

3-jadval
Strategik qarorlarning materialligiga qarab AI va inson vakolatlarini taqsimlash5

№ Qaror turi Materiallik AI roli Inson roli

1 Bozor ma’lumotlarini tahlil qilish Past Avtomatik tahlil Nazorat

2 Mijoz segmentlarini prognozlash O‘rta Model va tavsiya Tasdiqlash

3 Biznes yo‘nalishi budjetini 
taqsimlash O‘rta-yuqori Optimallashtirish Yakuniy qaror

4 Kredit portfeli strategiyasi Yuqori Ssenariy va risk tahlili Strategik tanlov

5 Likvidlilik va kapital strategiyasi Yuqori Stress-scenario va prognoz ALCO/Boshqaruv qarori

6 Bank biznes modelini o‘zgartirish Juda yuqori Muqobil strategiyalar va 
simulyatsiya Kuzatuv kengashi/Boshqaruv

Tijorat banklari uchun taklif etilayotgan AI-integratsiyalashgan strategik rejalashtirish mexanizmi
Yuqoridagi tahlillar asosida tijorat banklarida strategik rejalashtirishni quyidagi uzluksiz sikl asosida 

tashkil etish taklif qilinadi:

2-rasm. Tijorat banklarida AI-integratsiyalashgan strategik rejalashtirishning uzluksiz sikli6

Mazkur mexanizmni to‘rtta o‘zaro bog‘liq qatlamga ajratish mumkin.
Birinchi qatlam — ma’lumotlar infratuzilmasi. Bankning CRM, core banking, risk, treasury, marketing, 

moliyaviy va tashqi makroiqtisodiy axborotlari yagona data architecture orqali integratsiyalanadi.
Ikkinchi qatlam — intellektual tahlil. Machine learning, predictive analytics, NLP va generativ AI yordamida 

diagnostika, prognoz, ssenariylar va muqobil variantlar shakllantiriladi.
Uchinchi qatlam — strategik qaror. AI xulosalari bankning risk-appetiti, kapital imkoniyatlari va strategik 

ustuvorliklari bilan birlashtirilib, inson–AI gibrid modeli asosida qaror qabul qilinadi.
To‘rtinchi qatlam — governance va adaptiv monitoring. Qarorlarning natijalari doimiy ravishda kuzatilib, 

model drift, ma’lumotlar sifati, risklar va KPI og‘ishlari nazorat qilinadi hamda zarur hollarda strategik reja qayta 
ko‘rib chiqiladi.

Ushbu mexanizmning asosiy ilmiy farqi shundaki, sun’iy intellekt strategik rejalashtirishga alohida 
dastur yoki avtomatlashtirish vositasi sifatida emas, balki strategik ma’lumotni strategik qarorga aylantiruvchi 
integratsiyalashgan boshqaruv qatlami sifatida kiritiladi.

Bank of England o‘zining AI strategiyasida ham federativ model, aniq governance, etik va compliance 
mexanizmlari hamda umumiy texnologik va data architecture’ga moslikni AI’dan samarali foydalanishning 
muhim sharti sifatida belgilagan [9]. Ushbu tamoyil tijorat banklarida AI Centre of Excellence yoki shunga 
o‘xshash kompetensiya markazini tashkil etishning maqsadga muvofiqligini ko‘rsatadi.

5	  Manba: muallif ishlanmasi
6	  Muallif ishlanmasi

3-jadval
AI-integratsiyalashgan strategik rejalashtirish samaradorligini baholash ko‘rsatkichlari7

№ Yo‘nalish Tavsiya etiladigan KPI Strategik mazmuni

1 Prognoz sifati Forecast accuracy, MAPE Strategik prognoz ishonchliligi

2 Qaror tezligi Decision cycle time Qaror qabul qilish tezligi

3 Strategik moslashuv Strategy adjustment lead time O‘zgarishlarga javob tezligi

4 Moliyaviy samaradorlik ROE, RAROC, cost-to-income Strategiyaning iqtisodiy natijasi

5 Risk NPL, expected loss, stress loss Risk va rentabellik muvozanati

6 Kapital Capital adequacy, economic capital utilization Kapitaldan strategik foydalanish

7 Mijozlar Retention, CLV, digital activity Strategiyaning bozor natijasi

8 Model boshqaruvi Model validation coverage, model drift AI ishonchliligi

9 Data governance Data quality index Strategik axborot sifati

10 AI samaradorligi AI-supported decision share AI integratsiyasi darajasi

X U L O S A  V A  T A K L I F L A R
Tadqiqot natijalari tijorat banklarida sun’iy intellekt texnologiyalarini strategik rejalashtirish jarayonlariga 

integratsiyalash bankning kelajakdagi raqobatbardoshligi va moslashuvchanligini oshiruvchi muhim boshqaruv 
omiliga aylanayotganini ko‘rsatadi. AI’ning strategik ahamiyati uning faqat katta hajmdagi ma’lumotlarni qayta 
ishlash imkoniyatida emas, balki ushbu ma’lumotlar asosida tashqi va ichki muhitni chuqur diagnostika qilish, 
kelajakdagi holatlarni prognozlash, ko‘plab ssenariylarni yaratish, muqobil strategiyalarni baholash va strategik 
monitoringni uzluksiz tashkil etish imkoniyatida namoyon bo‘ladi.

Tadqiqot natijalariga ko‘ra, tijorat banklarida strategik rejalashtirishga AI’ni samarali integratsiyalash 
bir-birini to‘ldiruvchi bir nechta shartlarni talab qiladi. Eng avvalo, bankning tarqoq ma’lumot manbalarini 
yagona data architecture doirasida integratsiyalash va ma’lumotlar sifati ustidan tizimli nazorat o‘rnatish 
zarur. Keyingi bosqichda AI asosidagi predictive va prescriptive analytics vositalari strategik prognozlash, 
ssenariylarni modellashtirish va resurslarni optimal taqsimlash jarayonlariga kiritilishi lozim. Bunda strategik 
qarorlarni to‘liq algoritmik boshqaruvga topshirish emas, balki AI’ning hisoblash va prognozlash salohiyatini 
insonning institutsional bilimlari, tajribasi va javobgarligi bilan birlashtiruvchi gibrid inson–AI modeli ustuvor 
bo‘lishi kerak.

Taklif etilgan “Ma’lumotlar → intellektual tahlil → strategik prognoz → ssenariylar → muqobil strategiyalar 
→ optimal qaror → resurslarni taqsimlash → amalga oshirish → monitoring → qayta aloqa → strategiyani 
yangilash” mexanizmi strategik rejalashtirishni davriy va statik jarayondan uzluksiz, adaptiv va ma’lumotlarga 
asoslangan boshqaruv tizimiga transformatsiya qilish imkonini beradi.

Shu bilan birga, AI’ning strategik rejalashtirishdagi samaradorligi modelning aniqligigagina bog‘liq 
emas. Data governance, model risk management, uchinchi tomon provayderlarini boshqarish, algoritmik 
tushuntiriluvchanlik, axborot xavfsizligi, malakali kadrlar va inson nazorati mazkur tizimning ajralmas elementlari 
bo‘lishi kerak [4], [6].

Demak, tijorat banklari uchun istiqboldagi asosiy vazifa “AI’dan foydalanish”ning o‘zi emas, balki AI’ni 
bank strategiyasini shakllantirish, amalga oshirish va uzluksiz yangilashning institutsional mexanizmiga 
aylantirishdan iborat. Aynan shunday yondashuv sun’iy intellektni texnologik innovatsiyadan bankning uzoq 
muddatli strategik ustunligini shakllantiruvchi boshqaruv resursiga aylantiradi.

7	  Manba: muallif tomonidan ishlab chiqilgan

